
PRAVILNIK 

O REGISTRACIJI TAKMIČARA

I  OPĆE ODREDBE

Član 1.

Ovim Pravilnikom utvrđuje se postupak za registraciju takmičara i takmičarki (u daljnjem tekstu: takmičara), njihovom pravu nastupa, prelaska takmičara iz kluba u klub na teritoriju Republike Bosne i Hercegovine, kao i prelazak u inostranstvo.

Član 2.

Opće odredbe ovog Pravilnika predstavljaju zajednički utvrđenu osnovu pravila kojih se klubovi moraju pridržavati prilikom donošenja svojih pravilnika iz ove oblasti.

Član 3.

U slučaju da su odredbe klubskog Pravilnika u suprotnosti s odredbama ovog Pravilnika, primjenjuju se odredbe ovog Pravilnika.

II  REGISTRACIJA ČLANOVA KLUBA

Član 4.

Pravo je svakog takmičara da se bavi taekwondoom i slobodno bira sredinu i klub u kojem će to raditi, s time što se ograničenje u pogledu prava nastupa u takmičenju ne smatra ograničenjem tog prava.

Član 5.

Odluku o prijemu u članstvu donosi klub pod uvjetima koji su određeni ovim Pravilnikom i statutom kluba.

Član 6.

Za prijem u članstvo kluba potrebno je podnijeti molbu sa slijedećim podacima:

· prezime i ime 

· spol

· datum i mjesto rođenja

· uvjerenje o državljanstvu 

· adresa i mjesto stanovanja

· da li se prvi put registrira ili ne

· u slučaju prelaska iz kluba u klub treba se priložiti ispisnica i klupska knjižica iz prethodnog kluba

Svaki klub može uvjetovati i određenim dodatnim podacima.

Član 7.

Taekwondo klub dužan je voditi evidenciju svojih članova s podacima navedenih u članku šest (6).

III  REGISTRACIJA TAKMIČARA NA TERITRIJU BiH
Član 8.

Kancelarija Saveza vrši registraciju takmičara. Registracija takmičara vrijedi samo za tekuću godinu (do 31.12.) te se za slijedeću godinu mora produžiti njena važnost, i to od 01.01. do 31.01. te godine. Produženje registracije obavlja kancelarija Saveza.

Član 9.

U jednoj takmičarskoj godini takmičar može promijeniti klub samo u vrijeme prijelaznog roka, i to od 01.01. do 31.01. tekuće godine.

Član 10.

Zahtjev za registraciju podnosi taekwondo klub. Zahtjev se podnosi pismenim putem. Za produženje registracije takmičara klub je dužan uz ispunjeni formular "Zahtjev za registraciju" dostaviti formular "Izjava za maloljetne takmičare". Za prvu registraciju takmičara klub je dužan dostaviti ispunjen formular "Zahtjev za registraciju", jednu sliku i kopiju uvjerenja o državljanstvu. Kancelarija Saveza nakon izvršenja registracije, taekwondo klubu vraća ovjerenu dokumentaciju (ovjerena naljepnica). Kod prve registracije takmičara kancelarija Saveza klubu dostavlja takmičarsku knjižicu sa ovjerenom naljepnicom.

Član 11.

Savez je dužan izvršiti registraciju i uputiti je podnositelju u roku od 20 (dvadeset) dana od prispjeća zahtjeva za registraciju. Isti rok vrijedi i u slučaju zapreka pri registraciji tj. U tom roku kancelarija Saveza vratit će dokumentaciju taekwondo klubu u svrhu uklanjanja zapreka. Zahtjev za registraciju podnosi odgovorna osoba kluba osobno ili preporučenim pismom. U slučaju spora mjerodavan je pečat preporučene poštanske pošiljke.

Član 12.

Takmičar stiče pravo nastupa primitkom takmičarske knjižice.

Član 13.

Takmičar koji se prvi put registrira, može to učiniti u bilo koje vrijeme u toku godine. Registraciju takmičara obavlja TKDSBiH na temelju zahtjeva kluba “Zahtjev za registraciju”. Ovaj obrazac sadržava registarski broj (ukoliko je sportaš već prije registriran), ime i prezime takmičara, datum rođenja, adresu boravišta, podatak o taekwondo zvanju, potpis takmičara (ukoliko je punoljetan). Obavezan prilog uz zahtjev za prvu registraciju, odnosno, izdavanje takmičarske knjižice su jedna fotografija malog formata i fotokopija uvjerenja o državljanstvu. 

· Obavezan prilog zahtjeva za registraciju takmičara mlađih od 18 godina je obrazac "Izjava o nastupanju maloljetnih takmičara na osobnu odgovornost " potpisana od strane roditelja odnosno staratelja. 

Član 14.

Klub iz kojeg takmičar odlazi ima isključivo pravo na odgovarajuću materijalnu nadoknadu od kluba u koji takmičar dolazi s obzirom na sredstva i rad uložene u njegovo usavršavanje.

Član 15.

Da bi takmičar bio registriran za drugi klub mora ispuniti slijedeće uvjete prema TKDSBIH-u:

· dostaviti urednu ispisnicu od kluba čiji je takmičar bio dosadašnji član

· zahtjev za prijelaz takmičara (podnosi klub u koji takmičar prelazi)

Član 16.

Do ispunjenja odredbe prve alineje iz člana 15. takmičar ne može nastupati na taekwondo takmičenjima.

Član 17.

Takmičar dobiva ispisnicu od kluba na osnovi pismenog zahtjeva koji se osobno ili preporučenom pošiljkom upućuje klubu u prijelaznom roku. Kao dokaz za podnošenje zahtjeva računa se datum poštanskog žiga s preporučene pošiljke kao i datum na pismenom zahtjevu za ispisnicu upućenog klubu.

Član 18.

Ukoliko klub kojemu je upućen zahtjev za izdavanje ispisnice ne odgovori na zahtjev u roku od 7 (sedam) dana koji se računa od dana prijema preporučene pošiljke kao i datuma na dostavljenom pismenom zahtjevu ili u postupku izdavanja ispisnice povrijedi odredbe ovog Pravilnika, smatra se da je članstvo takmičara u tom klubu prestalo uz suglasnost kluba. 

Takmičar kojemu je prestalo članstvo u klubu na osnovi odredbi ovog članka može biti registriran za novi klub tek onda kada novi klub izmiri obeštećenje iz člana 14. ovog Pravilnika i dostavi pravovaljanu ispisnicu.

Član 19.

Svi klubovi na teritoriju BiH mogu sa svojim takmičarima potpisati ugovore koji ne mogu biti kraći od 1 (jedne) godine.

Član 20.

Ukoliko klub kojemu je upućen zahtjev za izdavanje ispisnice bez valjanog razloga negativno odgovori takmičaru, takmičar se može žaliti u pismenom obliku Predsjedništvu TKDSBIH u roku od 7 (sedam) dana koji se računa od dana prijema preporučene pošiljke. Klub svoj odgovor takmičaru obavezno mora dostaviti preporučenom pošiljkom. Ukoliko se klubovi ne uspiju dogovoriti oko obeštećenja za prelazak takmičara iz jednog u drugi klub, takmičar mora pauzirati od takmičenja 2 (dvije) godine. Poslije isteka pauze od dvije godine, takmičar se može nesmetano registrirati za bilo koji klub u BiH.

Član 21.

Vrijeme provedeno u vojsci, zatim vrijeme pod suspenzijom takmičara kao i vrijeme pod disciplinskom kaznom ne uračunava se u vrijeme u kojem teče 2 (dvije) godine obavezne pauze zbog nemogućnosti registriranja takmičara iz člana 20.

Član 22.

Čak i u slučaju postojanja svih dokumenata iz članka 15. odbit će se zahtjev za prelazak iz kluba u klub ako je takmičar kažnjen, pod suspenzijom ili je protiv njega pokrenut postupak pred disciplinskim organima kluba, regije ili TKDSBIH-a.

Član 23.

Taekwondo klub ne može suspendirati takmičara niti pokrenuti disciplinski postupak poslije podnošenja zahtjeva za izdavanje ispisnice ili za prekid ugovora.

IV  REGISTRACIJA TAKMIČARA U INOSTRANSTVU
Član 24.

Takmičar može prijeći u inozemni klub pod slijedećim uvjetima:

· da mu dozvolu za dolazak u inozemni klub može izdati samo Predsjedništvo TKDSBIH, na osnovi njegova zahtjeva i dozvole kluba iz kojeg dolazi.

· Da se po povratku u BiH može registrirati samo za klub iz kojeg je otišao u inostrani klub.

· Da od ukupnog iznosa koji takmičar dobije prilikom prijelaza u inostrani klub (ako je prelazak popraćen financijskim aranžmanom), 10% dobiva TKDSBIH.

V  KRITERIJI I MJERILA

Član 25.

Ovim kriterijima i mjerilima utvrđuje se visina nadoknade (obeštećenja) kod prijelaza sportaša (takmičara) iz kluba, za slijedeće kategorije sportaša:
a) sportaš BiH I  Kategorije 

b) sportaš BiH II  Kategorije

c) sportaš BiH III  Kategorije

d) sportaš BiH IV  Kategorije
e) sportaš BiH V  Kategorije
f) sportaš BiH VI  Kategorije

g) sportaš BiH bez kategorije

Član 26.

Definicija kategorije sportista sukladna je odredbama Pravilnika o kategorizaciji sportista Ministarstva Civilnih Poslova BiH.

Član 27.

Polazna osnova po kojoj se utvrđuje visina iznosa nadoknade pri prijelazu takmičara iz kluba u klub predstavlja  prosječenu mjesečnu članarinu klubova. Iznos za izračunavanje nadoknade je 25,00 KM.
Ako su zadovoljeni svi uvjeti za prijelaz takmičara iz kluba u klub, pristupa se izračunavanju visine nadoknade. Visina nadoknade dobije se tako da se ukupno broj provedenih mjeseci u klubu množi sa prosječnim iznosom mjesečne članarine koja je usvojena na Predsjedništvu TKDSBIH-a.

Član 28.

Mjerila prema kriterijima iz članka 27. iznose:

· za sportaša BiH I  Kategorije – broj mjeseci provedenih u klubu množe se sa tri (3) prosječne mjesečne članarine

PRIMJER: 

12 mjeseci x 3 prosječne mjesečne članarine x 25,00 KM (iznos prosječne mjesečne članarine) = 900,00 KM   

· za sportaša BiH II  Kategorije – broj mjeseci provedenih u klubu množi se sa dvije i pol (2,5) prosječne mjesečne članarine

PRIMJER:

12 mjeseci x 2,5 prosječne mjesečne članarine x 25,00 KM (iznos prosječne mjesečne članarine) = 750,00 KM 
· za sportaša BiH III  Kategorije – dvije (2) prosječne mjesečne članarine
PRIMJER:

12 mjeseci x 2 prosječne mjesečne članarine x 25,00 KM (iznos prosječne mjesečne članarine) = 600,00 KM  

· za sportaša BiH IV  kategorije – jedna i  pol (1,5) prosječna mjesečna članarina
PRIMJER:

12 mjeseci x 1,5 prosječna mjesečna članarina x 25,00 KM (iznos prosječne mjesečne članarine) = 450,00 KM
· za sportaša BiH V  kategorije – jedna (1) prosječna mjesečna članarina
PRIMJER:

12 mjeseci x 1 prosječna mjesečna članarina x 25,00 KM (iznos prosječne mjesečne članarine) = 300,00 KM
· za sportaša BiH VI  kategorije – pola (0,5) prosječne mjesečne članarine
PRIMJER:

12 mjeseci x 0,5 prosječne mjesečne članarine x 25,00 KM (iznos prosječne mjesečne članarine) = 150,00 KM
· za sportaša BiH bez kategorije – 300,00 KM 

VI  ZAVRŠNE ODREDBE

Član 29.

Ovaj Pravilnik kao i njegove dopune i izmjene donosi Predsjedništvo TKDSBIH.

Član 30.

Taekwondo klubovi na teritoriju BiH dužni su u roku od 30 dana od stupanja na snagu ovog Pravilnika usuglasiti svoje pravilnike o registraciji s ovim Pravilnikom.

Član 31.

Ovaj Pravilnik stupa na snagu i primjenjuje se od dana usvajanja na sjednici Predsjedništva TKDSBIH-a.

Predsjednik TKDSBiH

Miodrag Deretić
